
PRAKATA 
 

 

“Garis Panduan Pengurusan dan Pencegahan Kebakaran Hutan Tanah Gambut 

Sarawak” ini merupakan buku panduan kepada tatacara pengurusan, langkah-langkah 

pencegahan dan pelan tindakan untuk Jabatan Hutan Sarawak dan agensi-agensi kerajaan dan 

persatuan/pertubuhan yang berkaitan dengan bencana kebakaran di hutan tanah gambut dan 

hutan paya gambut. Di dalam buku ini juga menerangkan jenis-jenis kebakaran dan punca-

punca kebakaran berlaku serta kesan kepada sosial manusia, alam sekitar dan ekonomi. Ini 

bertujuan untuk pengguna buku ini memahami jenis dan punca kebakaran dan seterusnya 

merencana teknik-teknik yang bersesuian untuk memadam kebakaran tersebut. Strategi dan 

teknik-teknik kawalan kebakaran juga diperincikan untuk difahami untuk merancang tindakan 

dalam memadam kebakaran. Buku ini juga memberi cadangan pelan-pelan tindakan kepada 

Jabatan Hutan Sarawak untuk melaksanakan dasar atau program pengurusan dan pencegahan 

kebakaran hutan di Sarawak. Antara pelan tindakan yang dicadangkan adalah seperti, (1) 

Penubuhan Unit Khas/Bahagian Khas, (2) Jentera dan Peralatan, (3) Program Kesedaran 

Umum, (4) Penyelidikan dan Pemantauan, (5) Latihan dan Pendidikan Umum, (6) Restorasi 

Landskap Hutan, dan (7) Penubuhan Pasukan Khas antara Agensi dan Persatuan/Pertubuhan. 

Diharap buku Garis Panduan ini dapat memberi manfaat dan panduan kepada agensi-agensi 

yang terlibat dalam hal-hal yang berkaitan dengan kebakaran hutan di Sarawak.    

RINGKASAN EKSEKUTIF 
 

 

Buku ini bertajuk, “Garis Panduan Pengurusan dan Pencegahan Kebakaran Hutan Tanah 

Gambut Sarawak”, dibuat sebagai panduan dan pengurusan hal-hal yang berkaitan dengan 

kebakaran hutan di dua jenis vegetasi yang disebutkan. Buku ini mengandungi 8 bab 

keseluruhannya. Bab 1 dan Bab 2 adalah pengenalan dan maklumat asas yang berkaitan 

dengan jenis hutan, yang membincangkan dengan mendalam kepada dua jenis vegetasi pilihan, 

iaitu Hutan Tanah Gambut (HTG) dan Hutan Paya Gambut (HPG). Bab 3 adalah berkaitan 

dengan kebakaran hutan dan faktor-faktor penyebab. Di dalam bab ini, diterangkan jenis-jenis 

kebakaran dan faktor-faktor yang terdiri daripada faktor alam dan faktor teknikal. Bab 4 adalah 

berkaitan dengan keburukkan dan kesan negatif daripada kebakaran hutan. Terdapat 3 kesan 

yang jelas dihuraikan dalam bab ini, iaitu kesan kepada alam sekeliling, kesan kepada manusia 

dan juga kesan kepada ekonomi. Bab 5 adalah berkaitan dengan polisi dan undang-undang 

yang berkaitan dengan bencana atau musibah kebakaran hutan. Juga menyenaraikan agensi-

agensi yang terlibat dalam perlaksanaan polisi dan undang-undang berkaitan tersebut serta 

peranan agensi tersebut semasa kejadian kebakaran. Bab 6 adalah berkaitan dengan strategi 

mengawal/mencegah kebakaran hutan di HRG dan HPG. Dalam Bab ini, menerangkan strategi, 

tindakan dan pembatasan yang dapat digunakan dalam mengawal dan menangani kebakaran 

hutan di Sarawak. Bab 7 menyenaraikan teknik kawalan dan huraian yang jelas. Bab 8 adalah 

berkaitan dengan pelan tindakan dan perancangan mengawal kebakaran hutan di Sarawak. 

Pelan yang dihuraikan di dalam buku ini adalah selari dengan pelan induk yang terdapat dalam 

Buku 2, “Pengurusan dan Pengawal Hutan Sarawak: Pelan Induk”. Bab yang terakhir, 9 adalah 

konsep secara umum untuk pengurusan kebakaran hutan di tanah gambut. Di akhir buku ini 

disenaraikan rujukan-rujukan yang digunakan untuk penyediaan buku garis panduan ini, dan 

Lampiran (senarai nama pokok yang sesuai dan disarankan untuk program restorasi kawasan 

tinggalan kebakaran). 

RINGKASAN CADANGAN 
 

Bab Cadangan 

6.1A Pihak UKKHS perlu untuk menilai keberkesanan Fire Danger Rating System yang 

dipraktikkan di Indonesia. Sekiranya sistem ini sesuai dengan keadaan persekitaran 

di Sarawak, sistem ini boleh dipertimbangkan. 

6.1B 1. Perlaksanaan Program Kesedaran Bahayanya Kebakaran Hutan Tanah Gambut 

dan Hutan Paya [termasuk cara-cara pencegahan, penggunaan alat dan 

kelengkapan kebakaran, kesan kepada kesihatan, dan lain-lain]. 

2. Pengurus/pegawai yang bertanggungjawab perlu memastikan penglibatan 

penduduk dalam program kesedaran tentang bahayanya kebakaran semak dan 

hutan. 

3. Menggalakkan integrasi pertanian dengan kaedah pengamalan zon penampan 

kebakaran, untuk meminimakan perebakan api secara tidak sengaja. 

4. Pemberian insentif kepada penduduk terbabit yang menerapkan amalan 

pencegahan kebakaran. Insentif galakkan yang berbentuk seperti pembekalan 

tangki air mungkin sangat bermakna.    

6.2 1. Implementasi program untuk melindung hutan daripada kebakaran 

memerlukan pihak yang bertanggungjawab (JHS) untuk membentuk Unit 

Khas. Unit ini akan bertanggungjawab mengendalikan atau melaksanakan 

program-program yang bersesuaian. Antara kos yang terlibat dalam 

membentuk Unit Khas ini adalah;  

a. Dana untuk penubuhan/pembentukkan unit 

b. Keperluan tenaga-kerja yang mahir dan separa mahir 

c. Jentera dan set peralatan yang berkaitan 

d. Kos operasi 

2. Kerjasama dan penglibatan aktif daripada komuniti setempat, pihak swasta dan 

pertubuhan badan bukan berkanun, juga media massa yang membantu 

mempromosi bagi memastikan implementasi dan keberkesanan program juga 

memerlukan dana.  

3. Untuk memastikan kesiapsiagaan, kordinasi, dan keberkesanan prosedur 

operasi, bengkel dan latihan (di semua peringkat) perlu diadakan secara 

berkala. Bengkel dan latihan ini perlu dihadiri oleh semua pihak yang terbabit 

(dan jemputan kepada penyertaan daripada negara jiran, sekiranya perlu). 

4. Negara-negara maju membantu menjayakan program melindungi hutan 

daripada kebakaran dengan memberi bantuan dan derma dari segi kewangan, 

pemindahan teknologi (transfer of technology), kepakaran dan bantuan dalam 

latihan.   

5. Bantuan dan sumbangan daripada bank-bank adalah sangat digalakkan untuk 

membantu Kerajaan (Persekutuan dan Wilayah) bagi menjayakan program 

mencegah dan menghalang kebakaran hutan. 

6. Fasiliti sumber kewangan antarabangsa, seperti GEF, UNDP dan lain-lain perlu 

membuka peluang dan menyumbang dana kepada negara-negara yang sering 

menghadapi risiko kebakaran hutan. 

8 Pelan Tindakan 4: Penyelidika 

1. Memilih kursus atau latihan yang sesuai di antara staff JHS (UKKHS) dengan 

penyelidik-penyelidik supaya dapat bertukar pandangan dan kaedah dalam 

penyelidikan berkaitan pengurusan kebakaran hutan, terutamanya dalam 

komunikasi elektronik dan teknologi internet. 

2. Mengadakan konferen, seminar atau bengkel yang berkala berkaitan dengan 

pengurusan kebakaran hutan di antara JHS dan penyelidik-penyelidik 

(tempatan dan antarabangsa). 

3. Penyelidik-penyelidik (tempatan dan antarabangsa) menjadi moderator dalam 

sesi perkongsian ilmiah (knowledge transfer) kepada staf JHS (UKKHS) dan 

juga kepada orang awam yang berkepentingan.    

 Pelan Tindakan 4: Pemantauan 

Komuniti setempat untuk menubuhkan Jawatankuasa (JK) bagi pihak komuniti 

tersebut untuk membantu memantau keadaan hutan berhampiran penempatan 

mereka dari masa ke semasa. 

8 Pelan Tindakan 5: Latihan dan Pembelajaran Umum 

Latihan: Ketua Unit perlu mengenalpasti infomasi dan jenis latihan yang 

diperlukan dan bersesuaian dengan skop kerja setiap kakitangan yang terlibat. 

Bahan-bahan rujukan dan bacaan yang bersesuaian juga perlu diberikan dan 

menggalakkan kakitangan mendapat pengetahuan hal-hal yang berkaitan dengan 

kebakaran hutan. Latihan seperti seminar, bengkel, kursus jangka-pendek, dan 

pendedahan di lapangan yang berkaitan dengan aplikasi pengurusan kebakaran 

hutan adalah antara program yang harus diberikan kepada semua kakitangan. 

 

1. Menyedia dan mengadakan latihan kepada pegawai hutan yang berkelayakan, 

pengurusan syarikat pembalakan dan kontraktor yang boleh menjadi “Pelatih” 

(training of trainers), yang seterusnya akan menyampaikan kepada komuniti 

setempat. 

2. Kenalpasti dan melatih ahli komuniti yang layak dan berseuaian untuk diberi 

latihan dalam pengurusan dan pengendalian teknik dan kelengkapan 

(termasuklah alat-alat tradisional) kebakaran hutan. 

3. Menyedia dan mengadakan program asas pengetahuan tentang kebakaran hutan 

kepada komuniti. Bahan-bahan bacaan (seperti pamplet, risalah dll.) juga perlu 

diberikan kepada mereka. Ceramah yang berkaitan dengan kepekaan dan 

pentingnya hutan, dan peranan mereka dalam mengatasi dan menghindari 

kebakaran hutan daripada berlaku. 

4. Pihak Kerajaan (melalui UKKHS), perlu menyediakan set dan peralatan 

memadam kebakaran (set asas) yang boleh digunakan oleh komuniti semasa 

peringkat awal berlakunya kebakaran (set dan peralatan tersebut adalah dibawah 

seliaan ahli komuniti yang terpilih dalam pekara 2 di atas).  

 

Kerjasama dengan komuniti melalui bomoh ataupun pawang tersebut dalam 

program-program pengurusan kebakaran hutan. 

 

Menyedia dan memberi latihan/kursus yang bersesuai untuk NGO, pengiat dan 

kumpulan yang terbabit tentang peranan mereka dalam program pengurusan 

kebakaran hutan. Peranan mereka termasuklah dalam menyampai dan menyebarkan 

maklumat kepada masyarakat tentang bahayanya bencana kebakaran hutan; 

menggalakkan masyarakat untuk menghindari dan menggelakkan pembakaran 

terbuka, dan menyayangi alam sekitar. 

Pendidkan Umum 

1. Membuat jalinan kerjasama di antara JHS (melalui UKKHS) dengan Jabatan 

Pendidikan untuk membenarkan, atau memasukkan elemen kesedaran 

pengurusan kebakaran hutan dalam kurikulum yang bersesuaian. Program 

kesedaran tentang bahayanya kebakaran hutan boleh dilaksanakan di peringkat 

sekolah rendah dan menengah. Selain itu, pendidikan yang berkaitan dengan 

isu alam sekitar, pengurusan hutan dan sumber asli, dan undang-undang yang 

berkaitan juga perlu diberi perhatian (sekiranya dapat diselitkan di dalam 

kurikulum pendidikan) di peringkat sekolah rendah, menengah dan universiti. 

2. Melalui komunikasi media (TVS, RTM, Radio CAT FM dll.) untuk 

menyebarkan maklumat tentang bahaya dan impak kebakaran hutan, dan juga 

cara pengurusan yang tepat dan berkesan. Kejayaan kempen keperihatinan 

orang awam ini juga banyak bergantung kepada pemilihan logo dan slogan 

yang menarik. Kerjasama dan penglibatan daripada organisasi keagamaan, 

kumpulan pengiat dan NGO juga diperlukan untuk menjayakan kempen ini. 

3. Menyediakan informasi (melalui pamphlet, risalah, dll.) kepada pengiat 

rekreasi berkaitan dengan tanggungjawab mereka untuk membendung dan 

menghindari bencana kebakaran hutan daripada berlaku.  

